
Shri Dakshina Sheshachalesha Shrinivasa Bhagavat Mangalam

శ్రీదక్షిణశేషాచలేశశ్రీనివాసభగవన్మఙ్గలమ్  

శ్రీమతే  ప్రసన్నవేఙ్కటేశశ్రీనివాసాయ   నమః ।
శ్రియః  కాన్తాయ కల్యాణనిధయే నిధయేఽర్థినామ్  ।
శ్రీవేఙ్కటనివాసాయ  శ్రీనివాసాయ  మఙ్గలమ్  ॥ ౧॥
శ్రీమద్దక్షిణశేషాద్రి   శిరస్పదవిహారిణే ।
ప్రసన్నవేఙ్కటేశాయ  శ్రీనివాసాయ  మఙ్గలమ్  ॥౨॥
సర్వమఙ్గలరూపాయ  సర్వమఙ్గలమూర్తయే  ।
సర్వమఙ్గలదాయాస్తు  శ్రీనివాసాయ  మఙ్గలమ్  ॥ ౩॥
సర్వభూతశరణ్యాయ సర్వప్రణతబన్ధవే   ।
సర్వకర్మభిరర్చ్యాయ శ్రీనివాసాయ  మఙ్గలమ్  ॥ ౪॥
సర్వన్తరాత్మనే సర్వవపుషే సర్వశక్తయే  ।
సర్వజ్ఞాయ  బ్రహ్మణేఽస్తు  శ్రీనివాసాయ  మఙ్గలమ్  ॥ ౫॥
ఛత్రత్ఫణాలిభోగీన్ద్రభోగాన్తస్స్థానమీయుషే    ।
చతుర్భుజాయ భద్రాయ  శ్రీనివాసాయ  మఙ్గలమ్  ॥౬॥
సర్వవేదైకవేద్యాయ  సర్వవేదాన్విజానతే ।
సర్వలోకనివాసాయ శ్రీనివాసాయ  మఙ్గలమ్  ॥ ౭॥
ఆదికోలేన చక్రేణ  వామదక్షిణపార్శ్వయోః ।
భాస్వరాయ శ్రియః  పత్యే శ్రీనివాసాయ  మఙ్గలమ్  ॥౮॥
వామదక్షిణపాణిభ్యాం పాఞ్చజన్యసుదర్శనౌ ।
ముదాసదాదధానాయ శ్రీనివాసాయ  మఙ్గలమ్  ॥౯॥
నమేదం మత్పదం భక్త సుతరస్స్యాద్భవస్తవ ।
ఇతి సూచయతే దోర్భ్యాం శ్రీనివాసాయ  మఙ్గలమ్  ॥ ౧౦॥
సతాం భక్త్యాప్రపత్త్యా  వా ప్రసన్నాయ  దయాలవే ।
అపవర్గప్రదాయాస్తు   శ్రీనివాసాయ  మఙ్గలమ్  ॥ ౧౧॥

శ్రీదక్షిణశేషాచలేశశ్రీనివాసభగవన్మఙ్గలమ్  

అస్త్రభూషణతాపన్నసర్వతత్త్వాయ  మాయినే ।
సర్వేశ్వరేశ్వరాయాస్తు శ్రీనివాసాయ  మఙ్గలమ్  ॥ ౧౨॥
సర్వశ్రుత్యభినూతాయ  సర్వశ్రేయోవిధాయినే  ।
శ్రియఃకాన్తాయ  పూర్ణాయ  శ్రీనివాసాయ  మఙ్గలమ్  ॥ ౧౩॥
చతుర్ముఖాదిభిః సర్వైః  పూజ్యమానాయ నిర్జరైః   ।
భక్తానాం సులభాయాస్తు శ్రీనివాసాయ  మఙ్గలమ్  ॥ ౧౪॥
రమానిత్యవిహారాఢ్యవిశాలశుభవక్షసే ।
విశ్వకల్యాణరూపాయ శ్రీనివాసాయ  మఙ్గలమ్  ॥ ౧౫॥
ఉపత్యకాధిత్యకయోర్దక్షిణస్యాహిభూభృతః  ।
ద్విధా హనుమతార్చ్యాయ శ్రీనివాసాయ  మఙ్గలమ్  ॥ ౧౬॥
ధర్మస్థాపనసద్రక్షాదుష్కృద్   ధ్వంసఫలాన్ బహూన్ ।
భావానాశ్రయతే  దివ్యాన్ శ్రీనివాసాయ  మఙ్గలమ్  ॥ ౧౭॥
మఙ్గలాశాసనపరైస్సురైస్సర్వైర్నరైరపి      ।
ఆచార్యైశ్చార్చితాయాస్తు  శ్రీనివాసాయ  మఙ్గలమ్  ॥ ౧౮॥
శ్రీసీతారామసద్భక్త  హృదయామ్బుజవాసినే ।
తద్భక్తాభీష్టదాయాస్తు  శ్రీనివాసాయ  మఙ్గలమ్  ॥ ౧౯॥
వాత్స్యరాఘవసూర్యుక్తం శ్రీనివాసాయ  మఙ్గలమ్  ।
శుభదం యః పఠేన్నిత్యం స భవేత్సర్వమఙ్గలః  ॥౨౦॥
ఇతి శ్రీదక్షిణశేషాచలేశ  శ్రీనివాసభగవన్  మఙ్గలం  సమ్పూర్ణమ్  ।
శ్రీనివాసాయ  నమః ।

